
Na, tô
ánnám dád
man álló tô ándà
pa dunggù tô
Kalimudan Ka 
Kalabé, igsadun si
Jesus tun ta Betania. 
Tô gó tô lunsud na góddóan i
Lazaro na iganté puman i
Jesus. Si Maria igpid
katô mga tángngà ka litro
ka pamammut na ágngadanan na
nardo na dakál é lagà. Tô gó tô
igbusbus din tun ta paa i Jesus, asta
igpunasan din katô mallayat ulu din. 
Imammutan tô langun manubù tun ta balé. 



Na, duwán sábbad tun ta sapulù duwa (12) disipulu i
Jesus na ágngadanan ki Judas Iscariote. Igsadun
sikandin tun ta mallayat ka mga pangulu ka templo ébô
tumóngkô kandan tingód ka 
kapammát din ki Jesus. Tô
igdinág dan katô kagi din, 
idayawan dan, asta igtandô
dan na duwán salapì na
bággén dan tun 
kandin. Purisu
igangat si Judas 
ka madigár
timpo ébô
pammáttán
din si Jesus.



Na, igbánnal tô mga disipulu din, 
asta igtaganà dan dutun tô
ágkannán para katô Kalimudan
Ka Kalabé. Na, róggun ágkan dan, 
igkangé si Jesus ka pan, igpasalamat
sikandin tun ta Manama, 
igtáppik-táppik din tô pan, asta
igbággé din tun ta mga disipulu din. 
Igkagi sikandin, na mà din, 
“Tanggap yu ni
pan asta kan
yu, su ni gó ni
lawa ku.”



Igkangé din pagsik tô kopa, 
igpasalamat sikandin tun ta 
Manama, asta igpénám din kandan. 
Igkagi sikandin, na mà din, “Inám
kó langun kani, su ni ginámmán ni
tô dipanug ku na ulaán ébô
kapasinsiyaan tô mga salà katô
marapung manubù. Ni gó tô
ágpasóddór na duwán
kapókit ka Manama 
dutun ta mga
manubù.”



Na, igkagi si Jesus ki Pedro, na mà din, “Simon, 
paminág ka kanak. Igpabayà ka Manama si Maibuyan
ébô kuminnam ákniyu ébô ássan tô ágkasarigan asta
tô dì ágkasarigan, iring na taralumu na gáttap katô
trigo ébô ássan tô tahup. Asal igdasalla tingód áknikó
ébô dì mandà tô kasarig nu kanak. Atin ka mákkás ka 
puman kanak, kailangan
tumabang ka katô
mga kataladi nu na
ágpampamaké.” 



Igkagi si Pedro, na mà din, “Áglangngagán, ikataganà
a mákkás áknikó agad prisonna asta matayanna duma 
áknikó.” Igkagi si Jesus, na mà din, “Pedro, paminág
nu ni kagin ku. Kani ka dukilám ka dì pa mukkarà tô
manuk, makatállu ka mulun na ándà ka kilala kanak.”



Na, igsadun si Jesus asta
tô mga disipulu din tun ta 
lugar na ágngadanan
Getsemane. Igkagi si
Jesus tun ta mga
disipulu din, na mà din, 
“Unsad kó kannun róggun
madunna taddô ébô
dumasalla.” Igdasal
sikandin, na mà din, “Ámmà, 
malumu nu tô langun. Yaka 
ágpókit kanak tun ta kahirapan
na masig dán dumunggù. Asal
tuman nu tô áknikó kakalyag, 
ánnà tô kanak kakalyag.”



Purisu igkangé i Judas tô mga sundalo, tô mga
tarabanté ka templo na igsugù katô mallayat ka mga
pangulu ka templo, asta tô mga Pariseo. Igsadun dan 
tun ta kayun, asta igpid dan ka mga sulù, 
tarésà, asta laniban dan. Duwán sábbad
kadumaan i Jesus na igtigbas din 
tô állang katô tuu mallayat ka 
pangulu ka templo, asta
ipangul tô talinga din dadan
ta kawanan. Asal igsapadan
i Jesus sikandin, na mà din, 
“Nángngà dán!” Igdappánnan
i Jesus tô talinga katô állang, 
asta inólian sikandin.



Na, igámmát dan si Jesus, asta igpid dan tun ta balé
katô tuu mallayat ka pangulu ka templo. Igtalundug si
Pedro, asal igpadiyù dád sikandin. Duwán mga
manubù na igtabun ka 
apuy tun ta luwà, asta
igunsad dan ébô
minadang. Igduma
si Pedro kandan. 



Taddô tô sábbad
állang katô tuu
mallayat ka pangulu
ka templo. Sikandin tô
kataladi katô állang na
igpangulan i Pedro ka 
talinga. Igkagi sikandin ki 
Pedro, na mà din, “Sikuna
tô igkita ku na ágduma kandin
tun ta kayun?” Igbulun puman si
Pedro, asta tigkô dád igukkarà
tô manuk. Na, igluwà si Pedro, 
asta tuu igsággó sikandin.



Na, igtindág tô langun ágtugállán ka 
Judio, asta igpid dan si Jesus tun 
ta gobernador na si Pilato. Iginsà si
Pilato ki Jesus, na mà din, “Sikuna
tô Harì ka mga Judio?” Igtaba si
Jesus, na mà din, “Óó. 
Bánnal tô igkagi nu.” 
Kakalyag i Pilato na
paluwaán din si Jesus. 
Purisu iguman din igkagiyan

tô mga manubù na ilimud. Asal
igullaó sikandan, na mà dan, 

“Pamatayi nu! Papansali nu 
sikandin tun ta krus!”



Na, igbággé i Pilato si Jesus tun 
kandan ébô pansalan sikandin tun ta 
krus. Na, igpid katô mga sundalo si
Jesus, asta igpatiang dan kandin tô
krus na pansalan kandin. Igsadun dan 
tun ta lugar ágngadanan Bóngó-bóngó
na ágngadanan Golgota tun ta 
kinagiyan ka Hebreo. 



Dutun igpansalan dan si Jesus tun 
ta krus. Duwán duwa manubù na
igpansalan tun ta krus dadan tun 
ta kilidan din, asta si
Jesus tô tun ta 
tángngaan dan. 



Na, tô malássád dán tô álló, igmangittáng tô
kaluwagan kani banuwa dalám ka tállu oras, su ándà
sánnang tô álló. Itángngà tô tabir tun ta tángngaan
katô templo. Na, igullaó si Jesus 
ka mabákkár, na mà din,
“Ámmà, sarigán ku ni
espiritu ku tun 
áknikó!” Pángnga igullaó
sikandin, inaté.



Na, tô mapun dán, igdunggù si Jose na
taga Arimatea. Sikandin tô sábbad
igrespetowan membro ka 
ágruudanan, asta giman
sikandin katô pagpangulu
ka Manama. Purisu
igbálli si Jose ka 
mapputì óggét, 
igkangé din tô lawa
i Jesus tikud tun 

ta krus, asta igtángngás din 
katô mapputì óggét. 



Tô ándà pa dunggù tô álló ka 
kapaginawa, igpabákkár din tô
pusung din, igsadun tun ki 
Pilato, asta igpamuyù din 
tô lawa i Jesus ébô
lábbángngán din. 
Iglábbáng din tun ta 
lábbáng na igpému
tun ta pangpang. 

Iglilid din tô dakál
batu na pagsagpáng

katô lábbáng.



Pagkasimag, dalám ka álló ka 
kapaginawa, igsadun tun ki Pilato 
tô mga Pariseo asta tô
mallayat ka mga pangulu
ka templo.



Igkagi sikandan, na mà dan, “Sir, 
duwán isampáttan dé. Tô ándà pa 
kamaté tô manubù na
mà kagi Mesiyas, igkagi
sikandin na manté
puman tun ta 
ikatállu álló.”



Purisu igsadun dan tun ta lábbáng, 
asta igtaguan dan ka 
pató tô dakál batu na
igsagpáng ébô ándà
makahu. Igpabantéyan
dan katô mga
sundalo.



Na, pángnga katô álló ka kapaginawa, 
tô ándà pa silat tô álló ka sállám
ka Linggo, igsadun si Maria na
taga Magdala asta tô sangé
din tun ta iglábbángngan
ki Jesus ébô mahà. 



Tigkô dád tuu iglinug, su duwán
panaligan katô Áglangngagán
na igpónóg tikud tun ta langit, 
iglilid din tô dakál batu na
igsagpáng katô lábbáng, 
asta igunsadan din.
Igkárkár tô mga
sundalo na igbanté
tingód katô
máddang dan, 

asta
ibantang dan 

tun ta tanà iring
na inaté.



Igkagi tô panaligan tun ta mga gabayi, 
na mà din, “Yakó ágkamáddangan. 
Isóddóran ku na ágpamasakán
yu si Jesus na igpansalan
tun ta krus. Ándà dini
sikandin su inanté
dán puman. Tô gó é 
igkagi din dángngan. 
Padani kó asta
sállág yu ni

igpadággaan
kandin.”



Purisu sékót dan igpanó tikud tun ta 
lábbáng. Agad imáddangan dan, asal
idayawan dan. Igpalaguy dan ébô
mulit dan katô mga disipulu i
Jesus.



Tigkô dád igpakita si Jesus kandan tun 
ta dalan, asta igkagi sikandin, na mà
din, “Madigár sállám!” Igpadani
dan tun ki Jesus, igawidan dan 
tô paa din, asta igpangadap
dan sikandin. 



Na, igpakita si Jesus tun ta sapulù sábbad (11) mga
disipulu din róggun igkan dan. Igsawé si Jesus kandan
su ándà dan bánnal asta matággas tô ulu dan, su ándà

dan bánnal katô mga manubù na ikakita kandin
pángnga inanté puman sikandin. Na, pángnga igkagi

tô Áglangngagán na si Jesus kandan, ibatun sikandin
tun ta langit, asta igunsad dadan tun ta 

kawanan katô Manama. 



6054

Tuu igginawaan ka Manama tô langun
manubù nit banuwa. Purisu igbággé din 
tô bugtung Batà din ébô dì supakan tô

langun manubù na mamaké kandin, 
asal bággayan dan ka kantayan

na ándà ágtamanán. 



Roma 3:23 
Tô langun manubù ikasalà. Ándà gó palang manubù na

ikatuman katô kakalyag ka Manama. 

Roma 6:23
Tô tandan na matanggap katô mga áglumu ka salà tô

kamatayan. Asal tô gasa na bággén ka Manama tô
kantayan na ándà ágtamanán ukit ki Jesu-Cristo na

Áglangngagán ta.

Hebreo 9:27 
Kailangan makasábbad dád maté tô manubù, asta pángnga

ka maté, ruudan katô Manama. 



Efeso 2:8,9
Tingód katô dakál kédu ka Manama, igtábbus kó ukit ka 
kapamaké yu ki Cristo, asal ánnà ni ukit katô lumu yu, su
ni gó ni gasa ka Manama ákniyu. Tô igtábbus ki ikandin, 

ánnà kasulì din katô madigár linumuwan ta. Purisu ándà gó
palang manubù na makapadadurung tun 

ta saruwan ka Manama. 

Roma 10:9,10
Ágtinuruán dé na atin ka mulit kó na si Jesus tô

Áglangngagán yu, asta igbánnal kó gó na iganté puman
sikandin ka Manama, tábbusán kó ka Manama. Su tô
manubù na mamaké ki Cristo tikud tun ta pusung din, 

tanggapán ka Manama sikandin na nángngà tun ta 
saruwan din. Asta tô manubù na kumagi tun ta duma mga

manubù na bánnal si Jesus tô Áglangngagán din, 
tábbusán ka Manama sikandin. 



Juan 3:16,17 
Tuu igginawaan ka Manama tô langun manubù nit banuwa. 
Purisu igbággé din tô bugtung Batà din ébô dì supakan tô
langun manubù na mamaké kandin, asal bággayan dan ka 

kantayan na ándà ágtamanán. Igpapid ka Manama tô Batà 
din nit banuwa ánnà ébô ruudan tô mga manubù, asal ébô

tábbusán dan ukit kandin.

1 Juan 5:11-13 
Ni gó tô igkagi katô Manama. Igbággé ka Manama áknita
tô kantayan na ándà ágtamanán, asta ni kantayan igbággé
ukit katô kapasábbad ta tun ta Batà din. Tô manubù na

igpasábbad dán tun ta Batà ka Manama, duwán kantayan
din na ándà ágtamanán. Asal tô manubù na ándà pasábbad

tun ta Batà ka Manama, ándà kantayan din na ándà
ágtamanán. Igsulatta ákniyu na igpamaké katô Batà ka 

Manama ébô kasóddóran yu na duwán kantayan
yu na ándà ágtamanán. 

